
ANNOTATSIYA 

Ushbu maqolada farzand tarbiyasi haqida sharq mutafakkirlari qarashlari, 

farzandlarning ota-ona oldidagi burchi va vazifalari, oilada tarbiyaning o‘rni hamda 

go‘zal xulq va tarbiya baxtga yetaklashi haqidagi fikrlar bildirilgan. 

Kalit so‘zlar: tarbiya, aql, farzand, hurmat, ota-ona, zamonaviy tarbiya, burch, 

odob, baxt. 

 

Tarbiya — shaxsda muayyan jismoniy, ruhiy, axloqiy, ma’naviy sifatlarni 

shakllantirishga qaratilgan amaliy pedagogik jarayon; insonning jamiyatda yashashi 

uchun zarur bo‘lgan xususiyatlarga ega bo‘lishini ta’minlash yo‘lida ko‘riladigan 

chora-tadbirlar yig‘indisi. Tarbiya insonning insonligini ta’minlaydigan eng qadimgi 

va abadiy qadriyatdir. Tarbiyasiz alohida odam ham, kishilik jamiyati ham mavjud 

bo‘la olmaydi. Ta’lim-tarbiya masalalari hamisha mutafakkir, yozuvchi, olimlar 

xayolini band qilib kеlgan. Ular o‘zlarini bola tarbiyasi, ularni barkamol inson qilib 

tarbiyalash haqidagi yorqin mulohazalari bilan pеdagogik fikrlar ravnaqiga ulush 

qo‘shganlar. Masalan: Nizomulmulkning “Siyosatnoma”, Nosir Xisravning 

“Saodatnoma”, Ahmad Yugnakiyning “Hibatul-Haqoyiq”, Alishеr Navoiyning 

“Mahbub - ul qulub”, Yusuf Xos Hojibning “Qutadg‘u bilig” asarlari bеvosita odob, 

axloqqa daxldordir. shuningdek tarbiya jarayonida ota-onaning alohida ahamiyat kasb 

etadi. Jumladan hadis-u shariflarda keltirilganidek “Hech bir ota-ona o‘z farzandiga 

xulq odabdan ya’ni tarbiyadan buyukroq meros berolmaydi”.  Yusuf Xos Xojibning 

uqtirishicha har bir kishi jamiyatga munosib bo‘lib kamol topmog‘i kerak. Buning 

uchun u tug‘ilgan kundan boshlab zarur tarbiyani olmog‘i lozim. U qobil qizning 

tarbiyasi haqida fikr yuritar ekan, ularning o‘zlariga xos xususiyatiga e’tibor berishni 

ta’kidlaydi. 

Alisher Navoiy bolaning voyaga yetishida, kamol topishida tarbiyaning kuchi va 

qudratiga alohida e’tibor beradi. Tarbiya natijasida bolaning foydali va yetuk kishi 

bo‘lib o‘sishiga ishonadi. Yosh bolaning juda kichik yoshidan boshlab tarbiyalamoq 

zarur. Tarbiya insonga o‘zida yaxshi odat va fazilatlar xosil qilishga yordam beradi. U 

odam shaxsi kishilar bilan munosabatda, ayniqsa kishilarning bir – birlariga bo‘lgan 

ruxiy ma’naviy ta’sirlari natijasida tarkib topadi deb voyaga yetkazishda asosiy 

omillardan biri tarbiya ekanligi uqtiradi. Bundan tashqari Shoh Kaykovusning 

“Qobusnoma” asarida tarbiya, axloq masalalari asosiy o‘rinni egallaydi. Jumladan 

“Ota-onani hurmatlash haqida”gi bobida g‘oyat muhim bir fikrni bayon qiladi, bu 

o‘rinda xalqimizning “Nima eksang, shuni o‘rasan” degan mashhur bir maqolini 

ishlatadi. Unga ko‘ra kishi odamlarga yaxshilik qilsa, kattalarga hurmat, kichiklarga 

muruvvat qilsa, uning bu ezgu ishlari boshqalardan qaytadi, mabodo yomonlik, 

dilozorlik qilsa ham qilmishlari boshqalardan albatta o‘ziga qaytadi. 

Bundan tashqari u o‘z asarlarida o‘g‘liga nasihat qilib deydi: “… o‘z farzanding 

seni hurmat qilishini istasang, sen ham ota-onangni hurmatini joyiga qo‘y, zero, sen 

ularga qanday munosabatda bo‘lsang, xuddi shunday o‘zingga qaytgay”. U bu bilan 

ota-onaning ko‘nglini ranjitmaslikka, ularni hurmatini qilib, shirinso‘z, xushmuomala 

bo‘lishga undaydi.  

“Qobusnoma”da yoshlikda bor kuch-quvvatni bilim olish, kasb-hunar 

o‘rganishga sarflash ayni muddao ekanligi ta’kidlangan.  

Zero, bugun ilm-fan va ta’lim izchil rivojlanib borayotgan bir davrda hech shak-

shubhasiz tarbiya ta’limning asosida turishi shartdir. Shu asosda Uzluksiz manaviy 

tarbiya konsepsiyasining maqsadi-yosh avlodda mustaqil va baxtli hayot uchun zarur 

ijtimoiy malaka hamda fazilatlarni yig‘ishga mos, bosqichma bosqich 

shakllantirishdan iborat. Ushbu konsepsiyada tarbiyaning xomiladorlik davridaan 

boshlanib voyaga yetgunga qadar davom etadigan, tadrijiylik va uzluksizlik 

tamoillariga asoslangan metodikasini ishlab chiqish va hayotga tatbiq etish; 

bola tarbiyasida milliy va zamonaviy pedagogikaning ilg‘or yutuqlaridan samarali 

foydalanishidan iboratdir. 

Shunday ekan, ilm-fan ta’lim-tarbiya asosida olib borilishi maqsadga muvofiqdir. 

Qolaversa, har bir pedagog, muallim va ustozning ta’lim berishdan maqsadi kelajagi 

porloq, Vatan va el-yurt xizmatida turadigan halol kadrlarni tarbiyalash bo‘lsagina, 

bunday ta’lim-tarbiya o‘z samarasini bermay qolmaydi. Ya’ni, bugungi kunning 

o‘qituvchi va muallimi o‘zi ta’lim berayotgan shaxsga fidoyilik bilan ta’lim berishi, 

qolaversa jonkuyar tarbiyachi bo‘lishi shart. Ayni damda tarbiya sohasida o‘qituvchi 

va tarbiyachilar bolalarga shaxsan namuna bo‘lishlari ham muhimdir! 

“Ta’limni tarbiyadan, tarbiyani esa ta’limdan ajratib bo‘lmaydi – bu sharqona 

qarash, sharqona hayot falsafasi”. Shunday ekan, ta’lim va tarbiya ishini uyg‘un holda 

olib borish talab etiladi. 

Shuni unutmasligimiz kerakki, yurt kelajagi, vatanimiz taraqqiyoti va 

xalqimizning ertangi kuni qanday bo‘lishi farzandlarimiz va yoshlarimizning bugun 

qanday ta’lim va tarbiya olishiga bog‘liqdir. Shu sababli har bir ota-ona, ustoz va 

murabbiy har bir bola timsolida avvalo shaxsni ko‘rishi zarur. Ana shu oddiy talabdan 

kelib chiqqan holda, o‘nib-o‘sib kelayotgan yoshlarni mustaqil va keng fikrlash 

qobiliyatiga ega bo‘lgan, ongli yashaydigan komil insonlar etib voyaga yetkazish – 

ta’lim-tarbiya sohasining asosiy maqsadi va vazifasi bo‘lishi lozim, deb qabul 

qilishimiz kerak. 

Ma’lumki, ota-bobolarimiz qadimdan bebaho boylik bo‘lmish ilmu ma’rifat, 

ta’lim va tarbiyani inson kamoloti va millat ravnaqining eng asosiy sharti va garovi 

deb bilgan. 

Albatta, ta’lim-tarbiya – ong mahsuli, lekin ayni vaqtda ong darajasi va uning 

rivojini ham belgilaydigan, ya’ni xalq ma’naviyatini shakllantiradigan va boyitadigan 

eng muhim omildir. Binobarin, ta’lim-tarbiya tizimini va shu asosda ongni 

o‘zgartirmasdan turib, ma’naviyatni rivojlantirib bo‘lmaydi. 

Xulosa o‘rnida shuni aytish kerakki, farzandlarimizni ilm-fan va ta’lim-tarbiya 

asosida voyaga yetkazish maqsadga muvofiq ekan, o‘z o‘rnida tarbiya esa ma’naviyat 

bilan chambarchas bog‘liqdir. Zero, yoshlar kelajak egalari hisoblanadi. Yoshlarimiz 

ta’lim-tarbiyasida esa ma’naviy tarbiya katta ahamiyatga ega. Eng muhimi, 

farzandlarimizni sog‘lom, komil inson qilib tarbiyalaylikki, ular o‘z ota-bobolariga, 

tariximizga, Vatanimizga, ona tilimizga, o‘z milliy qadriyatlarimizga, muqaddas 

dinimiz an’analariga sodiq bo‘lishsin. 

